
Dövlət başçımız yenə də dostlarımızı 
sevindirən, düşmənimizi xar edəcək ifadələrlə 
milyonların diqqətini cəlb etdi: “Çox sağ 
olun. Bizim Qələbənin rəmzi dəmir yumruq 
idi, artıq bizdə qılınc var!” Fikrimizcə, bütün 
tarixi boyu xülyalarla, nağıllarla yaşamış 
ermənilərin revanş xülyasına bundan yaxşı 
cavab ola bilməzdi.

İkincisi, On illər boyu düşmən işğalın-
da olan Qarabağın yağı tapdağından azad 
edilməsi təkcə dərsliklərdə deyil, eləcə də 
müxtəlif formatlı təqvimlərin hamısında ciddi 
dəyişikliklər edilməsinə səbəb oldu. İndi artıq 
kitablarda və təqvimlərdə Ağdamın, Füzulinin, 
Kəlbəcərin, Laçının... işğal edildiyi günlərin 
ildönümü deyil, işğaldan azad edildiyi günlər 
göstəriləcək. Təkcə 20 Yanvar faciəsinin 
ildönümü bütün nəşrlərdə qalacaq və o faciə 
ilə bağlı təsəllimiz də məhz Qarabağın azad 
edilməsi ilə birlikdə yarandı. Dövlət başçımız 
qürurla dedi ki, şəhidlərimizin heç birinin qanı 
yerdə qalmadı. Bəli, 20 Yanvar şəhidlərimiz 
də məhz ölkəmizin bugünkü təntənəsi 
naminə canlarını fəda eləmişdilər. 

Üçüncüsü, biz bu gün dövlət 
himnimizdəki “Sən olasan Gülüstan, sənə 
hər an can qurban!” ifadələrinin günün 
reallığına çevrildiyinin şahidləriyik. Əsgər 
və zabitlərimiz “Sənə hər an can qurban!” – 
ifadəsinin səmimiyyətinə bütün dünyanı inan-
dırdılarsa, cənab Prezident də o müqəddəs 
atributumuzdakı “Sən olasan Gülüstan!” 
ifadəsini məhz dünyanın gözü qabağında 
reallaşdırmaqdadır.

Dördüncüsü: Prezident İlham Əliyev 
2003-cü ildən bəri dəfələrlə bəyan etmişdi 
ki, biz bu münaqişəni sülh yolu ilə, Minsk 
qrupu çərçivəsində aparılan danışıqlarla həll 
etmək istəyirik: “Ancaq lazım gələrsə, biz 
öz dövlətimizin ərazi bütövlüyünü istənilən 
yolla, o cümlədən hərbi əməliyyatlarla da 
bərpa edəcəyik!” Prezidentin həmin tezisinə 
qarşı düşmən tərəfin necə zəvzəməsi bizi o 
qədər də narahat etmirdi. Ancaq öz ara-
mızdakı zəvzəklərin, düşmən dəyirmanına 
su tökənlərin “Lazım niyə gəlib çıxmadı?”, 
“Lazım Lənkərandadır”, “Lazım gəlsəydi, 
işimizi bilərdik” kimi ifadələrlə şərəfsizcəsinə 
gündəlikdə qalmaq istəyi ürək bulandırırdı. 
O zəvzəklər də gorbagor oldular. Son günlər 
həmin tezislə çıxış edənlərin heç birinin səsi 
çıxmır. 

Qərəz, Azərbaycan dövləti işğaldan azad 
edilmiş ərazilərimizin gülüstana çevrilməsi 
istiqamətində konkret planların reallaşdırıl-
masına start verib. Prezident İlham Əliyevin 
yanvarın 14-də Əhmədbəyli – Füzuli – Şuşa 
avtomobil yolunun 27-ci kilometrində Fü-
zuli – Şuşa yolunun, həmçinin Füzuli hava 
limanının təməllərini qoyması bundan xəbər 
verir. Xatırladaq ki, Füzuli hava limanının 
uçuş-enmə zolağının uzunluğu 2800 metr 
olacaq. Yəni bu hava limanı da ölkəmizdəki 
digər hava limanları kimi beynəlxalq stan-
dartlara uyğun infrastrukturla təchiz ediləcək. 

Burada təyyarələrin qəbulu və yola salınma-
sı, sərnişinlərin rahatlığı üçün hər cür şərait 
yaradılacaq.

Dövlət başçımızın, birinci xanım 
 Mehriban Əliyeva və qızları Leyla Əliyeva 
Azərbaycanın işğaldan azad edilən 
mədəniyyət paytaxtı Şuşa şəhərində olma-
sı, orada gecələmələri isə dostlarımız üçün 
qürur mənbəyi, düşmənlərimizə göz dağı kimi 
tarixə yazıldı. 

Dövlət başçımız Şuşaya gedəndə hələ 
yolda olarkən yada saldı ki, Füzuli – Şuşa 
yolunun yeni işlənmiş layihəsinə körpü və 
tunellərin inşası daxildir. Yəni, çətin relyefə 
malik olan ərazilərdə dolama yolların 
yerinə körpü və tunellərin tikintisi nəzərdə 
tutulur. Yeni yol Füzuli hava limanı ilə 
əlaqələndiriləcək və buradan İsa bulağına 
yol çəkiləcək. Yəni tezliklə Şuşa abadlaşdırı-
lacaq və sərxoş təlxəyin rəqs etmək istədiyi 
məkanda yerin əsl sahiblərinin -- Azərbaycan 
türklərinin toy-bayramı təşkil ediləcək, mu-
ğamlar səsləndiriləcək.

Dövlət başçımızın istənilən çıxış və 
nitqlərinin, hətta söhbətlərinin də müasir 
tariximizə yazıldığını hamı yaxşı bilir. Elə 
cənab Prezidentin özü də Füzuli hava 
limanı haqqında danışarkən məhz həmin 
amili nəzərə almışdır: “ Yanvarın 14-də 
Füzuli Beynəlxalq Hava Limanının təməli 
qoyuldu. Mən hava limanının tikintisi ilə 
bağlı Azərbaycan xalqına məlumat ver-
mişdim. Bu, azad edilmiş bölgələrimizin 
inkişafı üçün çox önəmli bir layihədir. Füzuli 
Beynəlxalq Hava Limanı bu il istifadəyə 
verilməlidir. Hər halda uçuş-enmə zolağı 
bu il istifadəyə verilməlidir. Hava limanının 
binası isə ola bilər bu il, ola bilər gələn il 
istifadəyə veriləcək. Bu hava limanının əsas 
məqsədi xarici qonaqların Şuşaya gəlişini 
təmin etməkdir. Çünki buradan Şuşaya olan 
məsafə o qədər də böyük deyil. Nəzərə 
alsaq ki, bu gün Füzuli --Şuşa dördzolaqlı 
və bəzi yerlərdə altızolaqlı yeni avtomobil 
yolunun təməli qoyulub, xarici qonaqlar Fü-
zuli Beynəlxalq Hava Limanına gələrək, çox 
rahat və qısa müddət ərzində Şuşa şəhərinə 
gedə biləcəklər”.

Fikrimizcə, işğaldan azad edilmiş 
ərazilərin gülüstana çevrilməsi prosesinə 
bilavasitə Şuşadan başlanılması böyük 
uzaqgörənlik nümunəsidir. Bu şəhərin Pre-
zident tərəfindən Azərbaycanın mədəniyyət 
paytaxtı elan edilməsi də böyük rəmzi məna 
daşıyır. Dövlət başçımız xatırlatdı ki, Şuşa 
şəhərinin bərpası və tarixi simasının özünə 
qaytarılması istiqamətində işlərə start ve-
rildi... “Böyük qayıdış başlayır, bütün işlərə 
start verildi. Əminəm, necə ki, düşməni qısa 
müddət ərzində torpaqlarımızdan qovduq, 
-- cəmi 44 gün ərzində, -- bizim tarixi dədə-
baba torpağımız olan Qarabağı da qısa 
müddətdə bərpa edəcəyik”.

(ardı 2-ci səhifədə)

“Sən olasan gülüstan! Sənə 
hər an can qurban”, Şuşam!

Biz bu şəhəri bərpa edəcəyik. Mənim göstərişimlə böyük bir qrup ezam 
edildi, bütün təhlil aparıldı. Dünən mənə ilk dəfə olaraq məruzə  edildi, 
artıq müvafiq göstərişlər verilibdir. Yaxın zamanlarda biz Şuşanın 
bərpasını planlı şəkildə təmin edəcəyik. 

İlham ƏLİYEV 
Azərbaycan Respublikasının Prezidenti

Əvvəla, günümüzün reallıqlarını əks etdirən dörd  xüsusi məqamı yada 
salmaq istərdim. Birincisi, ICESCO-nun baş direktoru Salim bin Məhəmməd 
əl-Malik yanvarın 13-də Azərbaycan Prezidenti İlham Əliyev ilə görüşərkən 
Qələbə münasibətilə  ona xatirə hədiyyəsi təqdim etdi. Dedi ki, bu, qələbəni 
əks etdirir: “Burada Bismillahir Rəhmanir Rəhim”  yazılıb. Burada deyilir 
ki, biz Qələbəni qeyd edirik və burada Allahın Məhəmməd peyğəmbərə (s.)
kəlamları var”. 

Prezident İlham Əliyev Sumqayıt Kimya 
Sənaye Parkında iki zavodun  təməlini qoyub, 

vərəqə şüşə istehsalı müəssisəsinin açılışını edib

 Azərbaycan Respublikasının 
Prezidenti İlham Əliyev tədbirlərdə 
iştirak edib. 

Sənayeləşmə və qeyri-neft 
sənayesinin inkişafı Prezident 
İlham Əliyevin iqtisadiyyatın 
şaxələndirilməsi siyasətinin əsas 
istiqamətlərindəndir. Bu baxım-
dan iqtisadiyyatın digər sahələri ilə 
yanaşı, sənayenin inkişafına xüsusi 
önəm verilir, mövcud təbii və iqtisadi 
resursların istehsala cəlb edilməsi, 
qabaqcıl texnologiyaların daha geniş 
tətbiqi istiqamətində sistemli tədbirlər 
həyata keçirilir. 

Sənayeləşmə siyasətinə uyğun 
olaraq, ölkəmizdə yüzlərlə müasir 
sənaye müəssisəsi, yeni istehsal 
sahələri yaradılır, daxili tələbatın 

ödənilməsində yerli məhsulların payı 
əhəmiyyətli dərəcədə artır, ixrac im-
kanları genişlənir.

Hazırkı dövrdə sənayenin yeni 
modellərin tətbiqi ilə inkişaf etdirilməsi 
xüsusi əhəmiyyət kəsb edir. Qlo-
bal çağırışlarla uzlaşan sənaye 
parkları və məhəllələri, aqroparklar 
kimi mütərəqqi mexanizmlər ix-
racyönümlü məhsulların istehsa-
lının genişləndirilməsinə, neft-qaz 
amilindən asılılığın daha da azaldıl-
masına, innovativ və yüksək texnolo-
giyalara əsaslanan rəqabətqabiliyyətli 
sənayenin inkişafına və əhalinin 
istehsal sahəsində məşğulluğunun 
artırılmasına yeni imkanlar açır.

“Azərsulfat” MMC-nin “sulfat tur-
şusu istehsalı” layihəsi çərçivəsində 
tikiləcək zavodun investisiya dəyəri 6 
milyon ABŞ dollarıdır. Zavodda ildə 
20 min ton məhsul istehsalı nəzərdə 
tutulur. Bu ilin sonunda fəaliyyətə 
başlayacaq zavodda 30-dan çox iş 
yeri yaradılacaq. 

Dövlətimizin başçısı müəssisənin 
təməlini qoydu. 

(ardı 2-ci səhifədə)

Yanvarın 18-də Sumqayıt Kimya Sənaye 
Parkında “Azərsulfat” MMC-nin sulfat 
turşusu istehsalı, “Glassica” QSC-nin şüşə 
tara məhsullarının istehsalı zavodlarının 
təməli qoyulub, “Azerfloat” QSC-nin termo-
formasiya metodu ilə vərəqə şüşə istehsalı 
müəssisəsinin açılışı olub. 



19 yanvar 2021-ci il, çərşənbə axşamı2

“Sən olasan gülüstan! Sənə hər an can qurban”, Şuşam!
(əvvəli 1-ci səhifədə)

Təkcə 44 günlük müharibə dövründə 
deyil, ümumiyyətlə, 2003-cü ilin payızından 
bugünədək bütün çıxışlarında Azərbaycan 
Ordusuna güvəndiyini, əsgərlərimizin 
peşəkarlığına inandığını daim, dönə-
dönə vurğulayan Prezident Şuşada 
Azərbaycan Bayrağını qaldırdıqdan sonra da 
əsgərlərimizə xüsusi müraciət səsləndirdi: 
“Əziz hərbçilər, noyabrın 8-i xalqımızın 
tarixində əbədi qalacaq. Noyabrın 8-də 
qədim Şuşa şəhərimizi düşməndən azad 
edərək Azərbaycan parlaq qələbə qazan-

dı. Şuşanın işğaldan azad edilməsi böyük 
qəhrəmanlıq, peşəkarlıq, milli ruh tələb 
edirdi. Azərbaycan hərbçiləri bütün bu ülvi 
xüsusiyyətləri nümayiş etdirmişdir”.

Bu sətirləri qələmə alarkən xüsusilə 
qeyd etmək istədiyim  məqamlardan 
biri də uzun illər milli mədəniyyətimizin 
təəssübkeşlərini narahat edən, milli 
dövlətçiliyimizin bədxahlarının isə siyasi 
spekulyasiya vasitəsi kimi istifadə etdikləri 
“gülələnmiş heykəllər” məsələsidir. Belə 
ki, bu sətirlərin müəllifi də daxil olmaq-
la mədəniyyət təəsübkeşlərimizin böyük 

əksəriyyəti uzun illər İncəsənət Muzeyinin 
həyətində saxlanılan həmin heykəllərin 
bərpa edilərək, paytaxtın park və xiyaban-
larından birində ucaldılmasını arzu edir və 
yazırdıq. Ancaq hansı addımın nə vaxt, necə 
atılmalı olduğunu dövlət başçımız yaxşı 
bilirdi. Hətta Prezident İlham Əliyev çıxışla-
rının birində demişdi ki, ərazi bütövlüyümüz 
bərpa ediləndən sonra Bülbülün, Natəvanın, 
Üzeyir Hacıbəylinin büstləri yenə də Şuşada 
qoyulacaq. Bədxahlarımız həmin qətiyyətə 
də ağız büzmüşdülər. 

Nəticə göz qabağındadır. Dövlətimizin 

başçısının o  sözləri artıq reallığa çevrilib. 
Həmin dahi şəxsiyyətlərin büstləri Şuşada 
yenidən əvvəlki yerlərinə qoyulub. Fikrimcə,  
Prezident həmin heykəlləri “ata yurdları-
na qaytardığını” deyəndə, nəinki o böyük 
sənətkarların  ruhu  sevindi, həm də Şuşanın 
dağları, dərələri səksənib oyandı: “Bu 
gün Şuşaya gələrkən 30 ilə yaxın Bakıda 
İncəsənət Muzeyinin həyətində saxlanı-
lan dahi şəxsiyyətlərimizin – Xurşidbanu 
Natəvanın, Üzeyir Hacıbəylinin və Bülbülün 
büstlərini gətirmişəm”.

Bütün bunlar yanvarın 14-də şahidi 

olduğumuz faktlar, eşitdiyimiz fikirlər idi. Sən 
demə, səfərin ən gözəl məqamları ilə ertəsi 
gün tanış olmalıyıqmış. Prezident yanvarın 
15-də -- Qarabağın səfalı və əsrarəngiz bir 
səhərində mətbuat təmsilçilərinə dedi: “Biz 
dünən gecə Şuşada qalmağa qərar verdik, 
halbuki Bakıya qayıtmalı idik. Ancaq mən 
hesab etdim ki, mütləq gecə Şuşada qalma-
lıyıq. Çünki Azərbaycan Prezidenti ilk dəfədir 
ki, Şuşaya gəlib. Bizim müstəqilliyimizin 
təxminən otuz yaşı var. Ancaq bu otuz il 
ərzində birinci dəfə Azərbaycan Respublika-
sının Prezidenti, Ali Baş Komandan Şuşaya 

gəlib, Şuşada qalıb və sözün düzü, Şuşadan 
getmək istəmir”.

Getməyəcəyik, cənab Ali Baş Koman-
dan! Biz Şuşada daimi və əbədi qalacağıq. 
Çünki Qarabağ Azərbaycandır! Böyük 
istiqlal şairimiz Əhməd Cavadın “Sən olasan 
gülüstan…” arzusunu min qat reallaşdıra-
cağıq. Çünki dövlətimiz qüdrətli, gücümüz 
tükənməz, arzumuz böyük, liderimiz isə 
qətiyyətlidir. 

İttifaq MİRZƏBƏYLİ,  
“Xalq qəzeti”

Prezident İlham Əliyev Sumqayıt Kimya Sənaye Parkında iki zavodun  
təməlini qoyub, vərəqə şüşə istehsalı müəssisəsinin açılışını edib

(əvvəli 1-ci səhifədə)
Bildirildi ki, təkcə son 3 ildə 

Azərbaycana hər il 5–10 min ton sul-
fat turşusu idxal edilir və bu zavodun 
fəaliyyətə başlaması ilə idxal yerli 
istehsalla əvəz olunacaq. Məhsulların 
növbəti mərhələlərdə Gürcüstana və 
Rusiyaya ixrac edilməsi də planlaş-
dırılır.

* * *
Sumqayıt Kimya Sənaye 

Parkının rezidentlərindən biri 
də “Glassica” Qapalı Səhmdar 
Cəmiyyətidir. Cəmiyyət burada şüşə 
tara məhsullarının (butulka) istehsalı 
zavodunu inşa edəcək. Müəssisənin 
məhsulları əsasən qida sektorunda 
qablaşdırmada istifadə olunacaq. 
İnvestisiya dəyəri 12 milyon ABŞ 
dolları olan müəssisədə 160 nəfər 
daimi işlə təmin ediləcək.

Prezident İlham Əliyev zavodun 
təməlini qoydu.  

Dövlətimizin başçısına məlumat 
verildi ki, Azərbaycanda daxili 
bazarın rəngli butulkaya olan tələbatı 
təqribən 45-50 milyon ədəd arasın-
da dəyişir. Zavodda 60-90 milyon 
ədəd müxtəlif çeşidli rəngli şüşə tara 
məhsullarının istehsalı nəzərdə tutu-
lur. Yəni, daxili bazarın tələbatı tam 
ödənilir, nəticədə ixrac perspektivi 
yaranır.

* * *
“Azərfloat” QSC-nin vərəqə şüşə 

istehsalı zavodu Azərbaycanda ter-
moformalaşdırılmış şüşə hazırlanması 
üzrə ilk müəssisədir. 

Ümumi investisiya dəyəri 100 
milyon avro olan zavodda ildə 80 
min ton müxtəlif çeşiddə vərəqə 
şüşə istehsal ediləcək. Müəssisənin 
layihələndirilməsi və qabaqcıl texno-
logiyalarla təchiz olunması Almani-
yanın dünyada şüşəəritmə texnologi-
yaları sahəsində 135 illik təcrübəyə 
malik “HORN Glass Industries 
AG” şirkəti tərəfindən təmin edilib. 
Müəssisədə İtaliya, Finlandiya və 
Çin texnologiyalarından da istifadə 
olunur. 

Dövlətimizin başçısı zavodu işə 
saldı. 

Məlumat verildi ki, hazırda 
ölkədə vərəqə şüşələrə olan tələbat 
tamamilə idxal məhsulları hesabına 
təmin edilir. Vərəqə şüşə şəffaf və ya 
rəngli, eyni zamanda, kiçik və böyük 
ölçülərdə istehsal olunur. Hazırda 
dünyada vərəqə şüşənin 90 faizdən 
çox hissəsi - yüksək keyfiyyətli rəngli 
və rəngsiz (şəffaf), optik baxımdan 
təmiz şüşə tamamilə termoformalaş-
dırma texnologiyası ilə istehsal edilir. 
Artıq Azərbaycanda da bu sahədə ən 
müasir texnologiya tətbiq olunur.

Sonra Prezident İlham Əliyev 
Azərbaycan Televiziyasına müsahibə 
verdi. 

– Cənab Prezident, biz, 
ilk növbədə, yəqin ki, bu 
təməlqoymaları, eyni zaman-
da, istehsala başlamanı hərbi-
diplomatik qələbələrimizdən sonra 
həm də iqtisadi sahədə uğurların 
davamı və Sizin prioritet kimi 
müəyyənləşdirdiyiniz sənayeləşmə 
siyasətinin növbəti təzahürü kimi 

qiymətləndirməliyik. Təməlini 
qoyduğunuz və eyni zaman-
da, hazırda məhsul istehsalına 
başlayan müəssisələrin növbəti 
mərhələlərdə qeyri-neft sənayesinin 
şaxələndirilməsi fonunda töhfəsini 
necə qiymətləndirirsiniz? 

– Bu müəssisələrin yaradıl-
masının və təməlinin qoyulması-
nın çox böyük əhəmiyyəti var, ilk 
növbədə, Sumqayıt şəhərinin inkişafı 
üçün. Sumqayıt hazırda nəinki 
Azərbaycanın, Cənubi Qafqazın ikin-
ci böyük sənaye şəhəridir və müasir 
sənaye mərkəzidir. Eyni zamanda, 
son illər ərzində Sumqayıtda yara-
dılmış bütün müəssisələr ən yüksək 
ekoloji standartlara cavab verir. Sum-
qayıt üçün bunun xüsusi əhəmiyyəti 
var. Çünki əvvəllər Sumqayıt ekoloji 
fəlakət zonası idi. Biz isə Sumqayıtı 
müasir sənaye mərkəzinə çevirərək, 
ilk növbədə, insanların sağlamlığını 
nəzərə almışıq. Bildiyiniz kimi sovet 
vaxtında burada tikilmiş çoxsaylı 
müəssisələr istismar müddətini başa 
vurmuşdu, sıradan çıxmışdı və ekolo-
ji vəziyyətə çox mənfi təsir göstərirdi. 
O müəssisələr söküldü və mənim 
göstərişimlə 10 il bundan əvvəl 
onların ərazisində 500 hektar sahəni 
əhatə edən Sumqayıt Kimya Sənaye 
Parkı yaradılmışdır. Son illər ərzində 
bu sənaye parkı o qədər böyüdü və 
genişləndi ki, artıq göstəriş verildi, 
əlavə torpaq sahələri tapılsın və bu 
istiqamətdə işlər aparılır. 

Bu müəssisənin təməlini 2017-ci 
ildə mən özüm şəxsən qoymuşam 
və şadam ki, artıq 100 milyon avro 

dəyərində bu böyük layihə həyata 
keçdi və bizi vərəqə şüşələrin idxalın-
dan azad edəcək. Bu, o deməkdir ki, 
valyuta qalacaq ölkəmizdə, yerli is-
tehsal canlanacaq, iş yeri yaradılacaq 
və iqtisadiyyatımızın şaxələndirilməsi 
təmin ediləcək. Biz hətta dünya 
bazarlarında neftin qiymətinin aşağı 
səviyyədə olduğu bir dövrdə də öz 
dayanıqlılığımızı qoruya bilmişik. 
Mən bu yaxınlarda ilin yekunları ilə 
bağlı keçirdiyim müşavirədə qeyd 
etdim ki, bizim valyuta ehtiyatla-
rımız azalmayıb, hətta az da olsa, 
artıb. Nəyə görə? Çünki qeyri-neft 
sektoru uğurla inkişaf edib. Bütün 
dünya ölkələrində 2020-ci il iqtisa-
di tənəzzül ili olmuşdur, bizdə də, 
həmçinin. Amma bizdə tənəzzül cəmi 
4,3 faiz olmuşdur. İnkişaf etmiş bəzi 
ölkələrdə bu, daha böyük rəqəmlərlə 
ölçülür. Amma bizdə qeyri-neft 
sənaye sahəsində artım 12,5 faiz olub, 
məhz bu kimi müəssisələrin hesabına. 
Sənaye, kənd təsərrüfatı, qeyri-neft 
sektoru, ixrac imkanları, idxaldan ası-
lılığın azaldılması - bütün bu amillər 
bugünkü yeni reallığı yaradıb. 

Beləliklə, ölkəmizin 
uzunmüddətli dayanıqlı inkişafı 
təmin ediləcək. İlin əvvəlində məhz 
buraya gəlməyim təsadüfi deyil. 
Yəni, 2021-ci il də artıq qələbələrlə 
başlayır. Əlbəttə ki, mənim bölgələrə 
ilk səfərim, hamımız üçün doğma 
Şuşa şəhərinə olub. Bu da mətbuatda 
kifayət qədər işıqlandırılıb. İkinci 
səfərim isə Sumqayıtadır. Son 17 il 
ərzində mən Sumqayıtda bəlkə də 30 
dəfə olmuşam. Hər dəfə burada olan-
da, həm sənaye müəssisələrinin işə 
düşməsi, eyni zamanda, şəhərsalma 

ilə bağlı görülən işlər, insanları 
narahat edən problemlərin həlli 
daim diqqət mərkəzində olur. Bu 
gün Sumqayıt həm memarlıq, həm 
də ekoloji baxımdan gözəl şəhərdir, 
havası təmizdir, gözəl bulvarı var 
və iş yerləri də yaradılır. Bax, bu 
3 müəssisədə 350-dən çox iş yeri 
yaradılıb və burada işləyənlərin 
əksəriyyəti yerli sakinlər olacaq. 

Biz bu müəssisələri yaratmaq-
la həm bu günün məsələlərini həll 
edirik, həm də gələcək məsələləri. Nə 

üçün Azərbaycanda bizə lazım olan 
bütün istehsalat sahələri yaradıl-
masın? Sadəcə olaraq, həm xarici, 
həm də yerli investorların ölkəmizin 
gələcəyinə inamı olmalıdır, bu da 
həmişə olub, bu gün də var. Gözəl 
investisiya iqlimi olmalıdır. Dünya 
Bankının “Doing Business” hesaba-
tında biz 10 ən islahatçı ölkə sıra-
sındayıq və dünya miqyasında 28-ci 
yerdəyik. Sabitlik olmalıdır, xalq-
iqtidar birliyi olmalıdır, əmin-amanlıq 
olmalıdır, təhlükəsizlik olmalıdır 
və buna da biz nail olmuşuq. Artıq 
müharibə də başa çatıb, Dağlıq Qara-
bağ münaqişəsi də tarixdə qalıb. Ona 
görə mən tam əminəm ki, bugünkü 
Azərbaycana investisiyalar, ilk 
növbədə, qeyri-neft sektoruna daha 
böyük həcmdə gələcəkdir. Çünki 
əgər əvvəlki illərdə - müharibə hələ 
həll olunmamış bir vəziyyətdə biz bu 
investisiyaları cəlb edə bilmişiksə, 
bu gün bunları cəlb etmək daha asan 
olacaq. 

Bir də ki, ölkəmizdə islahatlar 
- kadr islahatları, struktur islahatla-
rı, iqtisadi islahatlar, sosial sahədə 
islahatlar aparılır. Bu gün dünyada 
Azərbaycan kimi inkişaf üçün bir çox 
amilləri özündə ehtiva edən ölkələrin 
sayı azdır. Siyasi sabitlik, xalq-
iqtidar birliyi, əmin-amanlıq, coğrafi 
yerləşmə, infrastruktur, hazırlıqlı 
peşəkar kadrlar, - bu, çox önəmlidir, - 
ixrac bazarları, qonşu ölkələrlə yaxşı 
işgüzar münasibətlər, heç bir ölkə ilə 
problemin olmaması. İndi mən ümid 
edirəm, müəyyən müddətdən sonra 

Ermənistan da deyəcək ki, onların 
da bizimlə heç bir problemi yoxdur. 
Çünki əsas məsələ bunda idi, onlar 
bizim torpağımızı işğal etmişdilər. 
Onlar bizə qarşı soyqırımı törədiblər. 
Onlar bizim şəhərlərimizi yerlə bir 
ediblər. Biz, sadəcə olaraq, özümüzü 
müdafiə etmişik, lazımi səviyyədə 
müdafiə etmişik və işğalçıları torpaq-
lardan qovmuşuq. 

Ona görə ölkəmizin inkişafı 
üçün yeni bir dövr başlayıb. Bütün 

bu amillər ola-ola bu gün biz azad 
edilmiş torpaqlara qayıdaraq, o 
torpaqların potensialından istifadə 
edəcəyik. Orada çox böyük poten-
sial - bərpaolunan enerji növləri, 
qiymətli təbii sərvətlər, qızıl yataq-
ları, mis yataqları, çaylar, su anbar-
ları, kənd təsərrüfatı üçün münbit 
torpaq, turizm imkanları var. Yəni, 
bu bölgələr bir çoxlarının fikrinə 
görə, növbəti inkişafımızın aparıcı 
qüvvəsinə çevriləcək. Mən də əlbəttə 
ki, bu fikri bölüşürəm. Sadəcə olaraq, 
azad edilmiş torpaqlarda hər şey 
planlı şəkildə aparılmalıdır, düzgün 
aparılmalıdır. Azad edilmiş torpaq-
ların idarə edilməsi ilə bağlı məndə 
fikirlər var. Bu fikirlər yaxın zaman-
larda həyata keçiriləcək. O bölgələrdə 
mövcud olan vəziyyətə uyğun müasir 
idarəetmə sistemi qurulmalıdır ki, 
orada hər şey planlı şəkildə təmin 
edilsin - şəhərsalma, dövlət orqanla-
rının funksiyaları. Çünki bilirsiniz, 
əfsuslar olsun ki, ölkəmizin müxtəlif 
yerlərində bəzi xoşagəlməz hallar 
məhz nəzarətsizlik ucbatından baş 
verir. Bəzi yerlərdə torpaqlar zəbt 
edilir, insanların əlindən alınır, qeyri-
ədalətli şəkildə bölünür. O cümlədən 
su resursları qeyri-ədalətli şəkildə 
bölünür, bəzilərinə su çatır, bəzilərinə 
su çatmır. Bütün bunlar bizə yaraş-
mır. Biz özümüzü bu qüsurlardan 
təmizləməliyik və təmizləyirik. 
Təmizləmə prosesi gedir və gedəcək. 
Hər kəs bunu bilsin. Heç kim hesab 
etməsin ki, onun hansısa xüsusi im-
tiyazı var. Yaxud da ki, kimsə özünü 
toxunulmaz hesab etməsin. Azad 
edilmiş torpaqlarda hər şey demək 
olar ki, dağıdılıb. Ona görə biz elə bir 

inkişaf modeli qurmalıyıq ki, ondan 
sonra biz onu bütün başqa torpaqlara 
da, necə deyərlər, transfer edə bilək, 
mövcud qüsurlar aradan qalxsın 
və ölkəmizin uğurlu inkişafı təmin 
edilsin.  

Mənim, əlbəttə ki, əsas işim 
Qarabağ məsələsinin həlli və 
sentyabr ayından başlayaraq gedən 
müharibəyə Ali Baş Komandan kimi 
rəhbərlik etməyim idi. Bu gün də 
mənim fəaliyyətimdə o bölgələrin - 
Qarabağ bölgəsinin bərpası xüsusi yer 

tutur. Bu, təsadüfi deyil, bu, təbiidir. 
Ancaq, eyni zamanda, mən ənənəvi 
iş fəaliyyətimə də həmişə diqqət 
yetirmişəm. Sumqayıta gəlməyim 
onu bir daha göstərir. 

Müharibə başa çatdı, müzəffər 
Ordumuz müharibədə qələbə çaldı, 
düşməni məğlub etdi. Azad olunmuş 
torpaqların bərpası üçün əlimizdən 
gələni edəcəyik. Hər gün mənim 
işimin əsas hissəsi buna həsr olunur. 
Ancaq digər ərazilərin inkişafı da heç 
vaxt yaddan çıxmayacaq, Azərbaycan 
xalqı əmin ola bilər. Əminəm ki, biz 
bu ili də uğurla başa vuracağıq, daha 
güclü Azərbaycan quracağıq.  

– Cənab Prezident, icazənizlə 
Müzəffər Ali Baş Komandanımıza 
Qələbəyə görə öz adımızdan təşəkkür 
edək. Siz demisiniz ki, Qarabağ 
cənnətə dönəcək. Buna heç bir 
şübhəmiz yoxdur, təşəkkür edirik. 

– Prezident İlham Əliyev: Sağ 
olun.  

***
Qeyd edək ki, Azərbaycanın ilk, 

Cənubi Qafqazın ən böyük sənaye 
parkı – Sumqayıt Kimya Sənaye 
Parkında artıq qeydiyyata alınmış 24 
rezidentdən 15-i istehsal fəaliyyətinə 
başlayıb. Sənaye parkında məhsul is-
tehsalı və ixracı istiqamətində müsbət 
dinamika davam edir. 2020-ci ildə 
parkda 1,1 milyard manatlıq məhsul 
istehsal edilib ki, bu da əvvəlki illə 
müqayisədə 37 faiz çoxdur. İxrac 
isə 2019-cu illə (276 milyon manat) 
müqayisədə 18 faiz artaraq 2020-ci 
ildə 336 milyon manat təşkil edib.   

Beləliklə, Sumqayıt Kimya 
Sənaye Parkında təməli qoyulan və 
açılışı edilən müəssisələrin timsalında 
əminliklə deyə bilərik ki, Prezident İl-
ham Əliyevin sənayeləşmə siyasətinə 
uyğun olaraq, mövcud təbii və iqtisa-
di resursların istehsala cəlb edilməsi, 
qabaqcıl texnologiyaların daha geniş 
tətbiqi istiqamətində sistemli tədbirlər 
davam etdirilir.

